
Professor Aqil Əliyev bütün 
mənalı həyatını və zəngin yara-
dıcılığını Azərbaycan elminin və 
təhsilinin inkişafına həsr etmişdir. 
O, milli iqtisad elmi sahəsində öz 
məktəbini də formalaşdırmışdır. 
Böyük alim və nüfuzlu pedaqoq 
Aqil Əliyev 55 il respublikamızın 
aparıcı təhsil ocaqlarından biri 
olan Azərbaycan Tibb Universi-
tetinin iqtisadiyyat və hüququn 
əsasları kafedrasına rəhbərlik 
etmişdir. Onun yazmış olduğu 
əsərləri, dərslikləri, monoqrafiya-
ları elmi ictimaiyyət həmişə böyük 
maraq və rəğbətlə qarşılamışdır. 

İstedadlı və məhsuldar 
iqtisadçı alim kimi Aqil Əliyev 
Azərbaycanın sosial-iqtisadi 
inkişafı və səhiyyənin iqtisadiyyatı 
məsələləri ilə bağlı 20-dək elmi 
əsərin, o cümlədən iri həcmli 20 
monoqrafiyanın, 12 kitab və me-
todik vəsaitin, “İqtisadi nəzəriyyə” 
kursu üzrə 2 cildlik dərsliyin 
müəllifidir. Aqil müəllim elmi kadr-
ların hazırlanmasına daim böyük 
qayğı göstərmiş, onun rəhbərliyi 
ilə 4 elmlər doktoru, 20-dən çox 
elmlər namizədi hazırlanmışdır. 

Professor Aqil Əliyev öz xal-
qını dərindən sevən, onun işıqlı 
gələcəyinə xidmət edən təhsil 
sisteminin düzgün qurulmasına 
və inkişaf etdirilməsinə çalışan 
əməlpərvər bir ziyalı idi. O həmişə 
yetirmələrinə öz övladı kimi baxır, 
onlara maddi və mənəvi dayaq 
olurdu. Bu insanı fərqləndirən 
əsas keyfiyyət yüksək istedadı 
və xeyirxah bir ziyalı olması idi. 
Aqil müəllimin çoxillik elmi axta-
rışları, davamlı pedaqoji fəaliyyəti, 
iqtisadçı kadrların hazırlanmasın-
dakı xidmətləri xalqa təmənnasız 
xidmətin parlaq örnəklərindən 
biridir. 

Mən sevimli və unudulmaz 
müəllimimin elmi-pedaqoji və 
yüksək insani keyfiyyətlərinə ya-
xından bələd olduğuma görə onun 

zəngin bioqrafiyasının və parlaq 
şəxsiyyətinin seçilən məqamları 
üzərində dayanmağı özümə 
borc bilirəm. Əvvəla, bildirim ki, 
Aqil müəllim xeyirxah, müdrik, 
özündən çox başqaları üçün çalı-
şan mərd, intizamlı bir alim, daim 

öyrənib-öyrədən mehriban bir 
müəllim idi. O həmişə elmli insan-
ları sevirdi, onlarla dostluq edirdi. 
Aqil müəllim tez-tez böyük Şərq 
dahisi İbn Sinaya istinad edərək 
deyirdi: “Dünyada insan üçün 
elmdən daha yaxşı dost yoxdur”. 

Bu amallar tələbə və 
yetirmələrini Aqil müəllimlə sıx 
birləşdirirdi. Yaşayış yerlərimiz də 
yaxın idi. Vaxtaşırı Aqil müəllimlə 
görüşər, elmi söhbətlər edərdik, 
onun məsləhətlərinə qulaq as-
maqdan doymazdım. Bu gün mən 
də neçə-neçə iqtisadçı alimimiz 
kimi, həyatda formalaşmağımda 

və uğurlar qazanmağımda böyük 
zəhməti olan müəllimimə borclu-
yam və onun ruhu qarşısında baş 
əyirəm. 

Gözəl ailə tərbiyəsi almış 
Aqil müəllimin formalaşmasında 
atası Əlirza kişinin, anası İzzət 
xanımın böyük zəhməti olmuşdur. 
Bu ailə Azərbaycana ümummilli 
lider Heydər Əliyev kimi dünya 
şöhrətli siyasət və dövlət xadimi, 

Prezident İlham Əliyev kimi yeni 
tipli dövlət başçısı, Həsən Əliyev, 
Cəlal Əliyev, Aqil Əliyev, Rəfiqə 
Əliyeva kimi akademiklər, Hüseyn 
Əliyev kimi xalq rəssamı və Şəfiqə 
Əliyeva kimi xalq müəllimi bəxş 
etmişdir. Bu sadə, halal və nəcib 
ailə gələcəyin böyük iqtisadçı 
alimini zəhmətə, əməyə, insanlara 
qarşı məhəbbət ruhunda tərbiyə 
etmişdir. Aqil müəllim müharibə 
illərinin çətinlikləri ilə də üzləşmiş, 
həyatın sınaqlarına inamla sinə 
gərmişdi. O, həyatda bütün uğur-
larını zəkası və zəhmətsevərliyi 
hesabına qazanmışdı. 

Aqil müəllimin xeyirxahlığı, 
insanlara əl tutması, arxasızla-
ra dayaq olması da nəciblik və 
fədakarlıq nümunəsidir. Qaçqın-
lara və məcburi köçkünlərə, şəhid 
ailələrinə göstərdiyi təmənnasız 
yardımlar, keçirdiyi xeyriyyəçilik 
tədbirləri bu genişürəkli insana 
cəmiyyətdə böyük hörmət və nü-
fuz qazandırmışdı. O, Hindistanın 
məşhur dövlət və ictimai xadimi 

İndira Qandinin “Ən böyük zərurət 
insanları sevməkdir” kəlamının 
hikmətini yetirmələrinə də aşıla-
yırdı. Rus yazıçısı A. Çexovun 
“İnsanda hər şey gözəl olmalıdır: 
sifəti də, geyimi də, qəlbi də, 
fikirləri də” mülahizəsi ali insanlıq 
meyarı kimi Aqil müəllimin var-
lığını dəqiq səciyyələndirirdi. O, 
mənəviyyat pillələri ilə insanlıq 
zirvəsinə yüksəlmişdi.

AMEA-nın müxbir üzvü Aqil 
Əliyev elmi yaradıcılığa qarşı bö-
yük tələbkarlıq göstərirdi. O, dün-
ya və respublika iqtisadiyyatının 
inkişafının aktual problemlərinin 
tədqiq edilməsinə həmişə xüsusi 
diqqət yetirirdi. Aqil müəllim bazar 
iqtisadiyyatına keçidin nəzəri və 
metodoloji problemlərinin tədqiqi 
ilə dərindən məşğul olan yenilikçi 
alim idi. Onun rəhbərliyi ilə biz 
iki böyük həcmli monoqrafiyanın 
yazılmasına nail olduq. İlk dəfə 
olaraq respublikada “Bazar iqtisa-
diyyatına keçid: dövlətin iqtisadi 

siyasəti” kitabı onun rəhbərliyi 
ilə işıq üzü gördü. Bu kitabda 
Azərbaycanda həyata keçirilən 
uğurlu islahatlar özünün geniş və 
dərin şərhini tapdı. 

Birinci kitabımız çapdan çıxdıq-
dan sonra Aqil müəllimin göstərişi 
və rəhbərliyi ilə “Dünya iqtisadiy-
yatı: müasir dövrün problemləri” 
kitabımız 2003-cü ildə çap edildi. 
Görkəmli alim bu kitabların hər 

sözünü, hər cümləsini diqqətlə 
nəzərdən keçirir, dəyərli elmi 
göstərişlər verirdi. Son dövrdə Aqil 
müəllimi xalqın həyat səviyyəsi və 
onun yüksəldilməsi problemi ciddi 
düşündürürdü. Bu axtarışların 
nəticəsində onun “Xalq istehlakı”, 
“Səhiyyənin iqtisadiyyatı”, “Sosial 
sferanın iqtisadi və metodoloji 
əsasları” kimi fundamental monoq-
rafiyalar ərsəyə gəldi və respubli-
kanın elmi ictimaiyyətı tərəfindən 
çox yüksək qiymətləndirildi.

Aqil müəllim keçmiş  SSRİ-də 
həyat səviyyəsi və ictimai is-
tehlak probleminin tədqiqi ilə 
ilk dəfə məşğul olan alimlərdən 
idi. Onun əsərləri dünyanın 
bir sıra ölkələrinin iqtisad-
çı alimləri tərəfindən yüksək 
qiymətləndirilmişdir. Professor 
Aqil Əliyevin yaxından iştirakı 
ilə Azərbaycanın elmi-texniki 
inkişafının kompleks proqra-
mı, Azərbaycanda məhsuldar 

qüvvələrin yerləşdirilməsinin inki-
şaf sxemi, əhalinin sağlamlığının 
qorunmasının kompleks proqramı 
işlənib hazırlanmış və həyata 
keçirilməyə başlanmışdır.

Aqil müəllim bir neçə ixti-
saslaşdırılmış elmi və müdafiə 
şuralarının üzvü idi, onların 
iclaslarında vaxtaşırı iştirak edirdi. 
Böyük iqtisadçı alim elmi şura-
larda tələbkarlıq və xeyirxahlıq 

göstərirdi, hamı onun çıxışlarından 
razı qalırdı. Onun səmərəli elmi 
təşkilatçılıq fəaliyəti iqtisad elminin 
inkişafına layiqli töhfələr verirdi. 
Alim respublikanın elmi həyatında 
yaxından iştirak etməklə yana-
şı, fəal ictimai işlərlə də məşğul 
olurdu. Alim 1983–1985-ci illərdə 
“Əhalinin sağlamlığının qorunması 
problemi” komissiyasının sədri 
olmuşdur.

Fədakar alimin səmərəli 
elmi-pedaqoji və ictimai fəaliyyəti 
yüksək dövlət təltiflərinə layiq 
görülmüşdür. Professor Aqil 
Əliyevə ixtisaslı kadrların hazır-
lanmasındakı xidmətlərinə görə 
1982-ci ildə Azərbaycan Respub-
likasının Əməkdar elm xadimi 
fəxri adı verilmişdir. Alim 2000-ci 
ildə Azərbaycan Tibb Universite-
tinin 70 illik yubileyi ilə əlaqədar 
 respublika Prezidentinin fərmanı 

ilə “Şöhrət” ordeni ilə təltif edilmiş-
dir.

2001-ci ildə professor Aqil 
Əliyevin 75 illik yubileyi keçirilirdi. 
Həmin tədbirdə Prezident Heydər 
Əliyev, respublikanın tanınmış 
insanları, ziyalılar iştirak edirdi. 
Məclisdə ulu öndər dedi ki, mən 
uzun illər bu ölkənin rəhbəri 
olmuşam, amma Aqil müəllim 
məndən heç nə xahiş etməyib. Bu 
o deməkdir ki, Aqil müəllim həmişə 
zəhmətsevərliyi, təmənnasız insan 
olması ilə böyük hörmət qazanıb. 

 Bəli, Aqil müəllim belə bir uca 
mənəviyyat sahibi, təmənnasız 
insan idi. Aqil Əliyev həm də 
nümunəvi ailə başçısı idi. Ömür-
gün yoldaşı Ədilə xanım nəcib 
ziyalı, gözəl pedaqoq, ən yüksək 
insani keyfiyyətləri özündə 
cəmləşdirən Azərbaycan qadını 
idi. Aqil müəllim və Ədilə xanım 
istedadlı hüquqşünas alim, gözəl 
insan olan İlqar Əliyev kimi övlad 
böyütmüşlər. Aqil müəllimin sevim-
li nəvəsi Riyad Əliyev xaricdə nü-
fuzlu universitetdə təhsil аldıqdan 
sonra aparıcı sahədə çalışır.

Çağdaş Azərbaycan 
iqtisadçılarının böyük müəllimi 
professor Aqil Əliyev ömrünün 
79-cu ilində dünyasını dəyişdi. 
Bu gün Aqil müəllimin yoxluğunu 
onu tanıyanlar böyük təəssüflə 
xatırlayır və qədirbilənlik hissi ilə 
yad edirlər. Onun arzu və əməlləri 
yetirmələri tərəfindən uğurla 
davam etdirilir. Aqil müəllimin əziz 
xatirəsi onu sevənlərin qəlbində 
daim yaşayır – çünki o, insanları 
çox sevirdi, özü də həmişə səmimi 
duyğularla sevilirdi. 

ARİF ŞƏKƏRƏLİYEV, 
Azərbaycan Dövlət İqtisad 

Universitetinin kafedra 
müdiri, iqtisad elmləri 

doktoru, professor, Əməkdar 
elm xadimi, Beynəlxalq 

Menecment  Akademiyasının 
üzvü

Azərbaycan 44 günlük savaş nəticəsində bir tərəfdən 
Ermənistanın işğalçılıq siyasətinə son qoydusa, digər 
tərəfdən “yenilməz Ermənistan ordusu”nu darmadağın 
edərək erməni faşizminin əsas sütunu sayılan hərbi 
birləşmələrə sarsıdıcı zərbə vurdu. Yüz ildən artıq 
zaman kəsiyində formalaşdırılan saxta döyüşkənlik mifi 
kökündən məhv oldu. 

BMT başda olmaqla, apa-
rıcı beynəlxalq təşkilatların 
Azərbaycanın ərazi bütövlüyü-
nün bərpası və sərhədlərinin 
toxunulmazlığı ilə bağlı qərar və 
qətnamələrinin icrasına yönəlmiş 
bu əks-hücum əməliyyatları bir çox 
məqamlarla dünya hərb tarixinə 
yeni səhifələr açdı. İlk növbədə, 
Azərbaycan dövləti ərazi bütöv-
lüyünün bərpası və müdafiəsi 
istiqamətində yeni fəaliyyət strate-
giyası ortaya qoydu. Azərbaycan 
çoxistiqamətli fəaliyyət strategiyası 
əsasında təsdiq etdi ki, dünyada-
kı ikili standartların və səngimək 
bilməyən geosiyasi maraqların bir 
çox hallarda beynəlxalq hüqu-
qu üstələdiyinə və güc amilinin 
ədalətdən yuxarıda dayanmasına 
baxmayaraq, dövlətlər öz haqq 
işini həyata keçirmək üçün, ilk 
növbədə, beynəlxalq hüquqa 
əsaslanmalıdır. 

Mövzunun davamı olaraq 
əvvəlcə Azərbaycanın rəşadətli 
Qələbəsini təmin edən mühüm 
istiqamətlərə diqqət yetirək. 
Əvvəla, Azərbaycan müasir 
standartlara cavab verən ordu 
yaratdı. Azərbaycan əks-hücum 
əməliyyatlarına qədər beynəlxalq 
hüququn tələb etdiyi bütün 
müstəvilərdə ərazi bütövlüyünü 
təsdiqləyən qərar və qətnamələrin 
qəbuluna nail oldu. Eyni zamanda, 
Türkiyə kimi qüdrətli və etibarlı 
tərəfdaş ölkə ilə münasibətləri 
strateji müttəfiqlik səviyyəsinə 
yüksəltdi. Həmçinin beynəlxalq 
iqtisadi layihələr əsasında bir sıra 
böyük ölkələrin regional maraqla-
rını tarazlaşdırdı və sair.

Ötən il sentyabrın 27-
dən başlanan əks-hücum 
əməliyyatlarının ilk saatlarından 
Ermənistan ordusunun ağır 

zərbələr alması düşmən tərəfə 
mənəvi-psixoloji sarsıntı yarat-
dı. Digər tərəfdən, Azərbaycan 
xalqının hakimiyyətə və orduya 
birmənalı dəstəyi Ermənistandakı 
təlatümü anbaan dərinləşdirməyə 
başladı. Ermənistan tərəfi cəbhə 
xəbərlərini yalan və uydurmaya 
söykədiyi halda, Azərbaycan 
Müdafiə Nazirliyi videomateriallar 
əsasında cəbhədəki real vəziyyət 
barədə hər kəsdə, eləcə də 
Ermənistan ictimaiyyətində aydın 
təsəvvür yaratmağa başladı.

Şəhadət və şərafətin dərki!
Vətən müharibəsi Azərbaycan 

xalqının bir çox milli-mənəvi 
dəyərlərini dünya ictimaiyyətinə 
açıq şəkildə nümayiş etdirdi. 
Əhalinin böyük ruh yüksəkliyi 
ilə Vətən müharibəsinə bu və 
ya digər formalarda qoşulması 
xalqın Vətənə və torpağa bağlılı-
ğının əyani təcəssümü idi. Analar 
oğullarını, bacılar qardaşlarını, 
körpə balalar atalarını “Qara-
bağ Azərbaycandır!” şüarı ilə 
cəbhəyə yola saldılar. Şəhadət 
və şərafətin milli varlıq naminə 
dərk edilməsi xalqın bütün 
təbəqələrini birləşdirdi. Bəli, Vətən 
müharibəsində əzəmətli Qələbə 
təsdiq edir ki, Azərbaycanın 
Qarabağ Zəfəri yalnız Çanaqqala 
rəşadəti, şanlı Sakarya döyüşləri, 
İzmirin qurtuluşu kimi tarixi savaş 
səhnələri ilə müqayisə edilə bilər.

Hələ müharibədən xeyli əvvəl 
Ermənistan hərbi-siyasi rəhbərliyi 
bəyan edirdi ki, əgər rəsmi Bakı iş-
ğal altındakı torpaqları hərbi yolla 
azad etmək fikrinə düşsə, onların 
tankları paytaxtımızda olacaq. 
Dəlidən doğru xəbər! Terrorçu 
dövlətin rəsmi şəxslərindən ilk 

dəfə “doğru” xəbər eşitdik. Lakin 
onların tankları, topları, digər 
zirehli texnikaları Bakıya iddia 
etdikləri kimi deyil, əsir timsalında 
qənimət kimi gətirildi.

Ötən il dekabrın 10-da Bakının 
Azadlıq meydanında keçirilən 
Zəfər paradında Ermənistan 
ordusundan qənimət götürülən 
ağır zirehli texnikanın bir qismi 
nümayiş etdirildi. Hazırda Bakı-
dakı Hərbi Qənimətlər Parkın-
da nümayiş etdirilən düşmənə 
məxsus hərbi texnika və silahların 
dili olsa, bu məkana ekskursiya 
edənlərə bitib tükənməyən erməni 
cinayətlərindən danışa bilər. 
Əlbəttə, əsas amil bu cinayətlərin 
hansı texnika ilə törədilməsi deyil, 
kim tərəfindən və hansı hisslərlə 
törədilməsidir.

Əcdadlarımızın əmanəti 
mərdlik və mətanət

İşğalçı erməni faşistlərinin 
öz tanklarını Bakıda görmək 
arzusu, əslində, onların  1990-cı 
illərdə “Azərbaycanı Livana, 
Bakını Beyruta çevirəcəyik” 
hədəsinin davamı idi. İkinci 
Qarabağ müharibəsi Azərbaycan 
xalqının, türk millətinin Vətənə, 
torpağa olan tükənməz sevgi və 
məhəbbətini dünyaya nümayiş 
etdirərək onilliklər boyu erməni 
toplumundan bizə qarşı istifadə 
edən böyük gücləri lərzəyə gətirdi. 
Düşmən bu təlaşa 1988-ci ildə 
ermənilər Topxana meşələrini 
baltalamağa başlayanda bir dəfə 
də şahidlik etmişdi. İndi isə o illər 
çox geridə qaldığı kimi, o dövrün 
ədalətsiz siyasi vəziyyəti də tarixin 
zibilliyinə atılıb.

Vətən müharibəsi Azərbaycan 
xalqının çox nadir müsbət 
keyfiyyətlərini, o cümlədən 
əcdadlarımızdan əmanət qalan 
mərdliyini və mətanətini nümayiş 
etdirdi. Prezident İlham Əliyevin 
nəsillərə örnək olan “Sözümüz 
imzamız qədər dəyərlidir” ifadəsi 
müharibənin ən qızğın vaxtlarında 
Azərbaycan əsgərinin insanlıq 
və humanizm şüarına çevrildi. 
Səngərdə gizlənən düşmənə “Si-
lahını yerə qoy, çıx, öldürmərəm 
səni”–deyən azərbaycanlı igid 
düşüncəsi erməni terrorizmi 
ilə zəhərlənmiş, bəlkə də ağır 
cinayətlər törətmiş erməni hərbçini 
əsir götürdü, amma onu alçaltma-
dı, ona işgəncə vermədi, sadəcə 
olaraq, aidiyyəti qaydada təhvil 
verdi.

Azərbaycan Ordusunun 44 
günlük Vətən müharibəsində 
yüksək peşəkarlıqla bərabər, bü-
tün dünya üçün nümunəvi sayılan 
davranış nümayiş etdirdiyi gün 
kimi aydındır. Müzəffər Ali Baş Ko-
mandan İlham Əliyevin rəhbərliyi 
ilə qəhrəman Azərbaycan Ordusu-
nun ötən il qazandığı möhtəşəm 
Zəfəri dövlətçilik tariximizin ən 

şanlı səhifələri sırasında öndə 
dayanır. Vətən müharibəsinin 
təntənəsi təkcə işğal altındakı 
torpaqların yağı düşməndən 
qurtuluşu deyil, eyni zamanda, 
Azərbaycan xalqının milli kimli-
yinin nə qədər yüksək olduğu-
nun bütün dünyaya nümayişidir. 
Azərbaycan hərbçiləri düşmən 
ordusuna və onun bütün işğalçı 
nümayəndələrinə qarşı mərdlik 
və mətanət göstərdi. Baxmaya-
raq ki, biz bu münasibəti tarixin 
heç bir dövründə özümüzə qarşı 
görməmişik.

Vətən və yurd sevgisi milli 
birliyin güc qaynağıdır
Böyük Zəfərlə başa çatan 

Qarabağ müharibəsi, bu uğuru 
qazandıran cəhətlər, Azərbaycan 
xalqının bitib tükənməyən Vətən 
və yurd sevgisi uzun zaman 
kəsiyində tarixçilərin, sosioloq və 
analitiklərin müzakirə mövzusu 
olacaqdır. Ən azı ona görə ki, 
bu savaş təkcə böyük Qələbə 
ilə yaddaşlarda qalmadı, həm 
də Azərbaycan xalqının sonsuz 
yaradıcılıq istedadının incəliklərini 
ortaya çıxardı. Aşağıda təqdim 
etdiyimiz faktlar bir daha göstərdi 
ki, Vətən və yurd sevgisi milli iste-
dadın güc qaynağıdır.

– Prezident İlham Əliyevə 
məxsus “Qarabağ Azərbaycandır” 
şüarı onilliklər boyu dilimizin 
əzbəri olan “Vətən sağ olsun”, 
“Şəhidlər ölməz, Vətən bölünməz” 
şüarlarına bayraqdarlıq edərək 
zəfər yürüşünün qazanılmasında 
mənəvi birlik simvoluna çevrildi;

–Zəbt olunmuş azərbaycanlı 
evlərində uzun illər yaşayan 

bir neçə erməninin qaldı-
ğı otaqlardan Azərbaycanın 
görkəmli müğənnilərinin, musiqi 
xadimlərinin fotoları, səs yazıları 
tapıldı. İbrətamizdir! Əgər düşmən 
sənin mahnılarına pərəstiş 
edərək musiqiçilərinin fotolarını 
əzizləyirsə, deməli, bu amil xalq 
olaraq sənin musiqinin gücünün 
göstəricisidir;

–Düşmənin atıb getdiyi azyaşlı 
ermənini xilas edən Azərbaycan 
zabiti öz yeməyini, suyunu ona 
verməklə mənəvi yenilməzliyini 
bütün dünyaya göstərdi;

–Azərbaycanlı ata itkin düşən 
oğlunun bir neçə gün sonra tapı-
lan cənazəsinə qurban kəsdi;

–Müharibədə bir qolunu itirib 
qazilik şərəfinə yüksələn gənc 
əsgər telekanalda canlı ya-
yımda dedi: Bəlkə də anam bu 
sözlərimdən inciyəcək. Ancaq kaş 
ki, mən şəhid olardım, amma evli 
cəbhə yoldaşlarımdan biri ailəsinin 
yanına dönərdi;

–Şəhid qardaşından son-
ra ərinin də şəhadət zirvəsinə 
yüksəldiyini eşidən gənc gəlin 
həyat yoldaşının tabutunu 
çiynində daşıdı;

–Ana aman-zaman bircə 
oğlunun cənazəsini toy evi kimi 
bəzədiyi bəy otağında qarşıladı;

–Vətənə, torpağa, Müzəffər Ali 
Baş Komandana, Yenilməz Or-

duya məhəbbəti tərənnüm edən, 
rəzil düşmənə kim olduğumuzu 
göstərən məzmunlarda musiqilər 
bəstələndi, nəğmələr qoşuldu;

–Mahnıların sözləri havaya 
uyğun oxundu və sevə-sevə qarşı-
landı. Altmış ilin mahnısı “Xudayar 
təsnifi!” adını qazandı.

İnsan talelərini, ailə dramla-
rını özündə əks etdirən yuxarıda 
sadaladığımız gerçək epizodların 
hər biri milyonların qəlbini fəth 
edə biləcək bioqrafik hekayələrin 
əsas süjetidir. Bu epizodların heç 
biri digərini təkrarlamır, amma 
tamamlayır, biri digərinə güc və 
qüdrət gətirir...

1990-1993-cü illərdə torpaqla-
rımızı işğal edən erməni quldurlar 
da terror gücünə qazandıqları 
“qələbə” ilə bağlı çoxlu videolar 
yaymışdılar. Elə torpaqlarımızı 
işğal altında saxladıqları illərdə 
də milli heysiyyətimizə toxunan 
“şənliklər” düzəltmişdilər. Lakin 
bunların heç biri, hətta həmin 
“şənliklər”dəki musiqi alətləri 
və mahnılar, rəqs havaları belə 
ermənilərə “məxsusluğu” sübu-
ta yetirmədi. Otuz illik işğalçılıq 
tarixində təcavüzkar Ermənistan, 
onu bu və ya digər formada 
təmsil edənlər dağıtmaqdan, 
yandırmaqdan, talan etməkdən 
başqa nə bacardılar? Zaman-
zaman musiqimizi mənimsəyən, 
mədəniyyətimizə əl uzadan, hətta 
ad və toponimlərimizi bir hərf 
dəyişikliyi ilə erməniləşdirməyə ça-
lışan bu toplumun nümayəndələri 
niyə o dağlarda, meşələrdə səfalı 
bulaqların başında yaddaqalan, in-
sanların zehnini oxşayan hadisələr 
yarada bilmədilər? Çünki bu tor-
paqlarda hər şey onlara yaddır.

Vətən müharibəsindən sonra 
Azərbaycan xalqının şəhidlərin 
əziz xatirəsinə və qazilərə 
göstərdiyi ehtiram, onların 
ailələrinə və övladlarına verilən 
hərtərəfli dəstək Azərbaycanda 
dövlət, Vətən və vətəndaş anla-
yışların bir-birinə sarsılmaz bağlı 
olduğunu göstərdi.

“Şəhidini tanı”, “Zəfər yo-
lunun qəhrəmanları”, “Könüllü 
qəhrəmanların oktyabr görüşü”, 
“Tut əlimdən”, “Qələbə qaçışı”, 
“Tarixi zəfərimizin əsasları”, 
“Zəfərin keşikçiləri”, “Dəmir 
Yumruq” və sair məzmunlu 
müxtəlif layihələr və tədbirlər 
bütün vətəndaşları mənəvi tellərlə 
özündə birləşdirməyi bacardı.

Dahi şair, böyük filosof Nizami 
Gəncəvi yazırdı:

Maqnit olmasaydı eşqin əsiri,
Çəkməzdi özünə dəmir zənciri.
Kəhrəbanın eşqə düşməsə canı,
Belə cəzb etməzdi quru samanı.

Bəli, eyni məntiqlə bir daha 
deyə bilərik ki, torpaq və Vətən 
ilə onların əsl sahibi arasındakı 
eşq cazibəsi hər zaman bütün 
sahələrdə qurub yaratmaq əzmini 
yüksəldir. Hətta uğrunda ölməyə 
hazır olduğun Vətənin döyüş mey-
danında da!

Azərbaycan Prezidenti İlham 
Əliyevin çıxışlarından birindəki 
ifadələrə müraciət edək: “Hadrut 
qəsəbəsinə baxdıqda hər kəs 
bir daha görür ki, ermənilər bu 
torpaqları özləri üçün doğma 
torpaq saymırdılar. Çünki baxın, 
nə gündədir Hadrut… Yəni, kütləvi 
səfalət hökm sürüb, bir daş daş 
üstünə qoyulmayıb. Görün yollar, 
binalar nə gündədir”.

Azərbaycanın Vətən 
müharibəsi böyük Zəfərlə başa 
çatıb. Amma daha böyük savaş-
lar hələ qabaqdadır. Qarşıda bizi 
gözləyən yüksək intellektin, elm 
və biliyin, düzgün siyasətin, zərif 
diplomatiyanın və yüksək texnolo-
giyalara sahib olmağın savaşıdır.

İstəsək də, istəməsək də, 
Azərbaycan və Türkiyə ola-
raq, iki yüz illik saxta tarixi olan 
“böyük Ermənistan” iddiası ilə 
üz-üzəyik. Bu iddia ortaya çıxanda 
nə ermənilər indiki Ermənistan 
coğrafiyasına köçürülmüşdülər, nə 
də Ermənistan dövləti var idi. İndi 
işğalçı Ermənistanın təcavüzkar 
ordusu məhv edilib. Amma 
saxta “böyük Ermənistan” iddiası 
erməni toplumunun beynindən 
təmizlənməyib. Ermənistan 
dövlətinin varlığı da sual altına 
düşüb. Amma nə erməni din 
xadimləri, nə də erməni lobbisi 
“mehriban qonşuluq və səmimi 
dostluq” adlı sağlam düşüncə kon-
sepsiyasını qəbul etməyiblər. 

Terrorçu Ermənistanın və 
erməni lobbisinin üzdə onlara 
faydalı görünən, əslində isə yalnız 
öz maraq və mənafeləri üçün 
çalışan havadarları heç zaman 
niyyətlərindən çəkilməyəcəklər. 
Onların biri zəifləsə, yerini başqa 
biri tutacaq və hər zaman mövcud 
olacaqlar. Ona görə də türk və 
müsəlman olaraq, xalqlarımızı və 
dövlətlərimizi qorumaq və inkişaf 
etdirmək ən böyük hədəfimizdir.

Sabir ŞAHTAXTI,  
AZƏRTAC-ın xüsusi müxbiri
Ankara

Azərbaycanın elmi-mədəni ictimaiyyəti 
respublikamızın görkəmli ziyalısı, iqtisad 
elmləri doktoru, AMEA-nın müxbir üzvü, 

Əməkdar elm xadimi, professor, Beynəlxalq 
Menecment Akademiyasının həqiqi üzvü, Beynəlxalq 
İqtisadçılar İttifaqının üzvü Aqil Əlirza oğlu Əliyevin 

